
Na osnovu člana 17. Zakona o Vijeću ministara Bosne i 

Hercegovine ("Službeni glasnik BiH", br. 30/03, 42/03, 81/06, 
76/07, 81/07, 94/07 i 24/08), člana 16. i člana 73. tačka 3. 
Zakona o hrani ("Službeni glasnik BiH", broj 50/04), člana 10. 
stav 3. Zakona o fitofarmaceutskim proizvodima Bosne i 
Hercegovine ("Službeni glasnik BiH", broj 49/04), na prijedlog 
Agencije za sigurnost hrane Bosne i Hercegovine i Uprave 
Bosne i Hercegovine za zaštitu zdravlja bilja, Vijeće ministara 
Bosne i Hercegovine, na 4. sjednici održanoj 21. marta 2012. 
godine, donijelo je 

PRAVILNIK 
O MAKSIMALNIM NIVOIMA OSTATAKA PESTICIDA 

U I NA HRANI I HRANI ZA ŽIVOTINJE BILJNOG I 
ŽIVOTINJSKOG PORIJEKLA 

DIO PRVI - OPĆE ODREDBE 

Član 1. 
(Predmet) 

Pravilnikom o maksimalnim nivoima ostataka pesticida u 
i na hrani i hrani za životinje biljnog i životinjskog porijekla (u 
daljnjem tekstu: Pravilnik) određuju se maksimalni nivoi 
ostataka pesticida (Maksimum Residue Levels: MRL) u i na 
hrani i hrani za životinje biljnog i životinjskog porijekla radi 
osiguranja visokog nivoa zaštite potrošača u skladu s općim 
principima propisanim Zakonom o hrani ("Službeni glasnik 
BiH", broj 50/04) i s odredbama propisa na nivou Bosne i 
Hercegovine koje se odnose na ostatke pesticida. 

Član 2. 
(Sadržaj) 

(1) Ovaj Pravilnik odnosi se na proizvode biljnog i 
životinjskog porijekla ili njihove dijelove navedene u 
Aneksu I. koji je sastavni dio ovog Pravilnika, bilo da se 
upotrebljavaju kao svježi, prerađeni i/ili kao sastavni dio 
hrane i hrane za životinje na ili u kojima ostaci pesticida 
mogu biti prisutni. 

(2) Pravilnik se ne odnosi na proizvode navedene u Aneksu I. 
za koje se odgovarajućim dokazom može ustanoviti da su 
namijenjeni za: 
a) proizvodnju proizvoda koji nisu hrana ili hrana za 

životinje; ili 
b) sjetvu i sadnju; ili 
c) testiranje aktivnih tvari u skladu s važećim 

propisima. 
(3) Maksimalni nivoi ostataka pesticida (MRL) određeni u 

skladu s ovim pravilnikom neće se primjenjivati na 
proizvode navedene u Aneksu I. koji su namijenjeni 
izvozu i koji su tretirani prije izvoza ako je odgovarajućim 
dokazom ustanovljeno da odredišna zemlja zahtijeva ili se 
slaže s tim određenim tretiranjem kako bi spriječila 
unošenje štetnih organizama na svoju teritoriju. 

(4) Odredbe ovog pravilnika primjenjuju se ne dovodeći u 
pitanje odredbe posebnih propisa o biocidima, posebnog 
propisa o neželjenim tvarima u hrani za životinje i 
Pravilnika o maksimalno dozvoljenim količinama 
veterinarskih lijekova i pesticida u proizvodima 
životinjskog porijekla ("Službeni glasnik BiH", broj 6/09) 
koji se odnosi na veterinarske lijekove. 

Član 3. 
(Definicije) 

(1) Za potrebe ovog Pravilnika primjenjivat će se sljedeće 
definicije: 
a) "dobra poljoprivredna praksa" (Good Agriculture 

Practice: GAP) je nacionalno preporučena, 
dopuštena ili registrirana sigurna upotreba sredstava 

za zaštitu bilja u stvarnim uslovima u bilo kojoj fazi 
proizvodnje, skladištenja, prijevoza, distribucije i 
prerade hrane i hrane za životinje. To također 
podrazumijeva primjenu sredstava prema principima 
integrirane zaštite bilja u određenoj klimatskoj zoni 
u skladu s odredbama Zakonom o fitofarmaceutskim 
sredstvima Bosne i Hercegovine ("Službeni glasnik 
BiH", broj 49/04), kao i upotrebu minimalne 
količine pesticida te određivanje MRL-a i 
privremenih MRL-a na najnižem nivou koji 
omogućava postizanje željenog učinka; 

b) "kritični GAP" je GAP gdje postoji više od jednog 
GAP-a za kombinaciju aktivna tvar/sredstvo, a koji 
dovodi do najvišeg prihvatljivog nivoa ostataka 
pesticida u tretiranoj kulturi i osnova je za 
određivanje MRL-a; 

c) "ostaci pesticida" su ostaci, uključujući aktivne tvari, 
njihove metabolite i/ili produkte razgradnje ili 
produkte reakcije aktivnih tvari koje se trenutno 
koriste ili su se prije koristile u sredstvima za zaštitu 
bilja u skladu sa Zakonom o fitofarmaceutskim 
sredstvima Bosne i Hercegovine, koji su prisutni u 
ili na proizvodima navedenim u Aneksu I., posebno 
uključujući ostatke koji se pojavljuju kao rezultat 
upotrebe u zaštiti bilja, u veterinarskoj medicini i 
kao biocidi; 

d) "maksimalni nivo ostataka pesticida" (MRL) je 
najviši zakonom dopušteni nivo koncentracije 
ostatka pesticida u ili na hrani ili hrani za životinje 
uspostavljen u skladu s ovim pravilnikom, na 
osnovu dobre poljoprivredne prakse i najmanje 
potrebne izloženosti potrošača u svrhu zaštite 
osjetljive populacije potrošača; 

e) "CXL" je MRL koji je odredila Komisija Codex 
Alimentarius; 

f) "granica određivanja" (limit of determination: LOD) 
je validirana najniža koncentracija ostatka pesticida 
koja može biti određena i objavljena kao rezultat 
rutinskog praćenja uz validirane metode kontrole; 

g) "uvozna toleranca" je MRL određen za uvozne 
proizvode za potrebe međunarodne trgovine pri 
čemu: 
1) nije dopuštena upotreba aktivne tvari u 

sredstvu za zaštitu bilja na određenom 
proizvodu iz drugih razloga osim onih koji se 
odnose na javno zdravstvo vezanih za određeni 
proizvod i određenu upotrebu; ili 

2) je prihvatljiv različit nivo ostataka jer je 
postojeći MRL određen iz drugih razloga osim 
onih koji se odnose na javno zdravstvo vezanih 
za određeni proizvod i određenu upotrebu; 

h) "test provjere tačnosti rada laboratorija" (proficiency 
test) je uporedni test u kojem nekoliko laboratorija 
izvodi analize na identičnim uzorcima, 
omogućavajući procjenu kvaliteta analize u svakom 
pojedinom laboratoriju; 

i) "akutna referentna doza" je procjena količine tvari u 
hrani, izražena na osnovu tjelesne težine, koja može 
biti unošena tokom kratkog vremenskog perioda, 
obično tokom jednog dana, bez značajnog rizika za 
potrošače, na osnovu podataka iz odgovarajućih 
studija i uzimajući u obzir osjetljive grupe unutar 
populacije (npr. djecu i nerođenu djecu); 

j) "prihvatljiv dnevni unos" je procjena količine tvari u 
hrani izražena na osnovu tjelesne težine, koja može 
biti unošena dnevno tokom cijelog života bez 

značajnog rizika za bilo kojeg potrošača na osnovu 
svih poznatih činjenica u vrijeme procjene, 
uzimajući u obzir osjetljive grupe unutar populacije 
(npr. djecu i nerođenu djecu). 

(2) Također, za potrebe ovog pravilnika primjenjivat će se i 
pojmovi navedeni u Zakonu o hrani i u članu 2. tač. a) i e) 
Zakona o fitofarmaceutskim sredstvima Bosne i Hercegovine. 

Član 4. 
(Lista grupa proizvoda na koje se primjenjuju 

usklađeni MRL-i) 
(1) Proizvodi, grupe proizvoda i/ili dijelovi proizvoda iz člana 

2. stav (1) ovog pravilnika na koje se primjenjuju 
usklađeni MRL-i definirani su i obuhvaćeni u Aneksu I. 
Aneks I. sadrži sve proizvode za koje je određen MRL 
kao i ostale proizvode na koje se mogu primjenjivati 
usklađeni MRL-i, posebno u pogledu njihove važnosti u 
ishrani potrošača ili u trgovini. Proizvodi se grupiraju na 
način da se MRL-i određuju za grupu sličnih ili srodnih 
proizvoda koliko je to moguće. 

(2) Prema potrebi, Aneks I. podliježe izmjenama. 

Član 5. 
(Spisak aktivnih tvari za koje nisu potrebni MRL-i) 

Aktivne tvari u sredstvima za zaštitu bilja ocijenjene prema 
Zakonu o fitofarmaceutskim sredstvima Bosne i Hercegovine i 
propisima donesenim na osnovu njega za koje nisu potrebni MRL-i 
navedene su u Aneksu IV. koji je sastavni dio ovog Pravilnika, 
uzimajući u obzir upotrebe tih aktivnih tvari. 

DIO DRUGI - POSEBNE ODREDBE 

Član 6. 
(Usklađenost s MRL-ima) 

(1) Proizvodi navedeni u Aneksu I. od trenutka stavljanja na 
tržište kao hrana ili hrana za životinje ili ako su 
namijenjeni hranjenju životinja ne smiju sadržavati 
ostatke pesticida koji prekoračuju: 
a) MRL za te proizvode određene u Aneksu II. i 

Aneksu III. koji su sastavni dio ovog Pravilnika; 
b) 0,01 mg/kg za one proizvode za koje u Aneksu II. i 

Aneksu III. nije određen posebni MRL ili za aktivne 
tvari koje nisu navedene u Aneksu IV. koji je sastavni 
dio ovog Pravilnika, osim ako za aktivnu tvar nisu 
utvrđene drugačije vrijednosti s obzirom na dostupne 
rutinske analitičke metode. Te vrijednosti bit će 
objavljene u Aneksu V. nakon što bude utvrđen. 

(2) Ne smije se zabraniti ili spriječiti stavljanje na tržište 
proizvoda ili hranjenje životinja koje se uzgajaju za 
proizvodnju hrane proizvodima koji su navedeni u Aneksu 
I. ako ti proizvodi sadrže ostatke pesticida, uz uslove da: 
a) su ti proizvodi u skladu sa stavom (1) ovog člana i 

članom 8. ovog Pravilnika; ili 
b) je aktivna tvar navedena u Aneksu IV. ovog 

Pravilnika. 
(3) Izuzetno od odredbe stava (1) ovog člana, pri fumigaciji 

usjeva nakon berbe dopušteni su nivoi ostataka za aktivnu 
tvar koji prekoračuju ograničenja određena u Aneksu II. i 
Aneksu III. za proizvode navedene u Aneksu I., gdje su 
kombinacije aktivna tvar/proizvod navedene u Aneksu 
VII. koji je sastavni dio ovog Pravilnika, uz uslove da: 
a) ti proizvodi nisu namijenjeni za neposrednu 

konzumaciju; 
b) se provodi odgovarajuća kontrola kako bi se 

osiguralo da takvi proizvodi nisu dostupni krajnjem 
korisniku ili potrošaču, a u slučaju da su direktno 
dostavljeni potrošačima, sve dok ostaci više ne 
prelaze maksimalne nivoe određene u Aneksu II. i 
Aneksu III. 

(4) U izuzetnim slučajevima, a posebno vezano za upotrebu 
sredstava za zaštitu bilja u skladu sa Zakonom o 
fitofarmaceutskim sredstvima Bosne i Hercegovine ili u 
skladu s obavezama navedenim u Zakonu o zaštiti zdravlja 
bilja ("Službeni glasnik BiH", broj 23/03) i posebnim 
propisom o mjerama za sprečavanje, unošenje, širenje i 
suzbijanje štetnih organizama na bilju, biljnim proizvodima i 
reguliranim objektima može se dopustiti stavljanje na tržište 
i/ili hranjenje životinja tretiranom hranom ili hranom za 
životinje koja nije u skladu sa stavom (1) ovog člana uz uslov 
da takva hrana ili hrana za životinje ne predstavlja 
neprihvatljivi rizik za zdravlje ljudi i životinja. 

Član 7. 
(Zabrana vezana za prerađene proizvode i/ili složenu hranu i 

hranu za životinje) 
Zabranjuje se prerada i/ili miješanje u svrhu razrjeđivanja 

sa istim ili drugim proizvodima, od proizvoda navedenih u 
Aneksu I. koji nisu u skladu s članom 6. stav (1) ili članom 8. 
ovog Pravilnika namijenjenih stavljanju na tržište kao hrane ili 
hrane za životinje ili hranjenju životinja. 

Član 8. 
(MRL-i koji se primjenjuju na prerađene proizvode i/ili složenu 

hranu i hranu za životinje) 
(1) Ako u Aneksu II. i Aneksu III. nisu određeni MRL-i za 

prerađenu i/ili složenu hranu ili hranu za životinje 
primjenjuje se MRL određen u članu 6. stav (1) ovog 
Pravilnika za relevantne proizvode navedene u Aneksu I., 
uzimajući u obzir promjene u nivou ostataka pesticida 
uzrokovane preradom i/ili miješanjem. 

(2) Specifični koncentracijski faktori ili faktori razrjeđenja za 
određene postupke prerade i/ili miješanja ili određene 
prerađene proizvode i/ili složenu hranu i hranu za 
životinje bit će uvršteni u listu Aneksa VI. nakon što bude 
utvrđen. 

DIO TREĆI - SLUŽBENE KONTROLE I IZVJEŠTAJI 

Član 9. 
(Službene kontrole vezane za MRL) 

(1) Ne dovodeći u pitanje Pravilnik o provođenju plana praćenja 
monitoringa hrane ("Službeni glasnik BiH", broj 21/11) i 
Odluku o praćenju rezidua određenih tvari u živim 
životinjama i u proizvodima životinjskog porijekla ("Službeni 
glasnik BiH", br. 01/04, 40/09), provode se službene kontrole 
ostataka pesticida u svrhu utvrđivanja usklađenosti s 
odredbama ovog Pravilnika, u skladu s odgovarajućim 
odredbama posebnog propisa o metodama uzorkovanja za 
provođenje službene kontrole ostataka pesticida u i na 
proizvodima biljnog i životinjskog porijekla koji se odnose na 
službene kontrole hrane i hrane za životinje. 

(2) Službene kontrole ostataka pesticida u pravilu treba da se 
sastoje od uzorkovanja iza kojeg slijedi analiza uzorka i 
identifikacija prisutnih pesticida i određivanja nivoa 
njihovih ostataka. Službene kontrole provode se i na 
mjestima snabdijevanja potrošača. 

Član 10. 
(Uzorkovanje) 

Potrebno je uzeti dovoljan broj raznovrsnih uzoraka kako 
bi rezultati bili reprezentativni za tržište, uzimajući u obzir 
rezultate prethodnih programa kontrole. Takvo uzorkovanje 
treba da bude provedeno što bliže mjestima snabdijevanja 
potrošača radi preduzimanja odgovarajućih mjera. 

Član 11. 
(Analitičke metode) 

(1) Analitičke metode za određivanje ostataka pesticida treba 
da budu u skladu s posebnim propisom o metodama 

uzorkovanja za provođenje službene kontrole ostataka 
pesticida u i na proizvodima biljnog i životinjskog 
porijekla vezano za službene kontrole za hranu i hranu za 
životinje. 

(2) Svi laboratoriji koji analiziraju uzorke za službene 
kontrole ostataka pesticida moraju učestvovati u provjeri 
kvaliteta rada laboratorija (proficiency testovima). 

Član 12. 
(Nacionalni program kontrole ostataka pesticida) 

(1) Agencija za sigurnost hrane Bosne i Hercegovine (u 
daljem tekstu: Agencije), u saradnji s Upravom Bosne i 
Hercegovine za zaštitu zdravlja bilja (u daljem tekstu: 
Uprava) i Uredom za veterinarstvo Bosne i Hercegovine 
(u daljnjem tekstu: Ured), uspostavlja višegodišnji 
program kontrole ostataka pesticida. Program se ažurira 
svake godine. Program se zasniva na procjeni rizika i 
usmjeren je posebno na procjenu izloženosti potrošača i 
usklađenosti s važećim zakonodavstvom. Program 
najmanje sadrži: 
a) proizvode koji se uzorkuju; 
b) broj uzoraka koji se uzimaju i analiza koje treba 

provesti; 
c) pesticide koji se analiziraju; 
d) kriterije koji se primjenjuju u izradi takvih 

programa, uključujući: 
1) izabranu kombinaciju pesticid/proizvod, 
2) broj uzoraka podjednako uzetih od domaćih i 

stranih proizvoda, 
3) zastupljenost proizvoda u nacionalnoj ishrani, 
4) program kontrole EU i 
5) rezultate prethodnih programa kontrole. 

(2) Rezultate programa praćenja ostataka pesticida Agencija 
podnosi Vijeću ministara Bosne i Hercegovine svake 
godine. U slučaju prekoračenja MRL-a, Agencija može 
objaviti ime trgovca na malo, distributera ili proizvođača. 

(3) Rezultati programa praćenja ostataka pesticida objavljuju 
se svake godine i na veb-stranici Agencije. 

Član 13. 
(Godišnji izvještaj o ostacima pesticida) 

(1) Agencije izrađuje godišnji izvještaj o ostacima pesticida. 
(2) U godišnji izvještaj Agencija uključuje najmanje sljedeće 

informacije: 
a) analizu rezultata kontrola iz člana 9. stav (2) ovog 

Pravilnika; 
b) izjavu o mogućim razlozima zbog kojih je došlo do 

prekoračenja MRL-a zajedno s odgovarajućim 
opažanjima koja se odnose na mogućnosti 
upravljanja rizikom; 

c) analizu hroničnog i akutnog rizika od ostataka 
pesticida za zdravlje potrošača; 

d) procjenu izloženosti potrošača ostacima pesticida 
zasnovanu na podacima dostavljenim pod tačkom a) 
ovog stava i ostalim dostupnim važnim 
informacijama, pri čemu u svoj završni izvještaj 
Agencija uvrštava i izvještaj podnesen u skladu s 
posebnim propisom o planu praćenja hrane. 

(3) Struktura i sadržaj godišnjeg izvještaja određuje se u 
skladu s preporukama Agencije. 

(4) Godišnji izvještaj može sadržavati mišljenje o pesticidima 
koji će biti obuhvaćeni u budućim programima. 

(5) Agencija objavljuje godišnji izvještaj, kao i sve komentare 
nadležnih institucija Bosne i Hercegovine, entiteta i Brčko 
Distrikta Bosne i Hercegovine na način dostupan javnosti. 

Član 14. 
(Hitne mjere) 

(1) Kada kao rezultat novih spoznaja ili ponovne procjene 
postojećih informacija ostaci pesticida ili vrijednosti 
MRL-a obuhvaćene ovim pravilnikom mogu ugroziti 
zdravlje ljudi ili životinja, što zahtijeva hitne mjere, 
primjenjuju se odredbe člana 41. Zakona o hrani. 

(2) Rok u kojem rukovodilac nadležnog organa u skladu sa 
stavom (1) ovog člana donosi odluku o hitnim mjerama je 
deset radnih dana, a u slučaju svježeg proizvoda, taj rok 
skraćuje se na sedam dana. 

Član 15. 
(Stručno mišljenje Agencije) 

(1) Nadležni organi u skladu sa Zakonom o hrani mogu 
zahtijevati od Agencije stručno mišljenje vezano za 
procjenu rizika u odnosu na mjere koje treba da budu 
preduzete u skladu s ovim Pravilnikom. 

(2) Nadležni organi navedeni u stavu (1) ovog člana određuju 
rok u kojem se takvo mišljenje dostavlja. 

Član 16. 
(Postupak za usvajanje mišljenja Agencije) 

(1) Kada mišljenje zahtijeva samo naučni ili tehnički rad koji 
uključuje primjenu potvrđenih naučnih ili tehničkih 
principa, Agencija može izdati mišljenje bez savjetovanja 
s naučnim odborima navedenim u čl. 62. i 63. Zakona o 
hrani, osim u slučaju protivljenja nadležnih organa. 

(2) U slučaju protivljenja navedenog u stavu (1) ovog člana, 
primjenjuje se postupak u skladu s članom 63. stav (4) 
Zakona o hrani. 

DIO ČETVRTI - PRIJELAZNE I ZAVRŠNE ODREDBE 

Član 17. 
(Dopuna) 

Aneks V. iz člana 6. stav (1) i Aneks VI. iz člana 8. stav (2) 
ovog Pravilnika bit će utvrđeni i objavljeni nakon njihove izrade. 

Član 18. 
(Odstupanja od primjene) 

Zahtjevi iz čl. 6., 7. i 8. ovog pravilnika ne primjenjuju se na 
proizvode zakonito proizvedene ili uvezene u Bosnu i Hercegovinu 
prije stupanja na snagu ovog Pravilnika. Kako bi se osigurao visok 
nivo zaštite potrošača, bit će, zavisno od slučaja, preduzete 
odgovarajuće mjere koje se odnose na te proizvode. 

Član 19. 
(Prestanak važenja odredbi propisa) 

(1) Danom stupanja na snagu ovog Pravilnika prestaju važiti 
odredbe Pravilnik o količinama pesticida i drugih otrovnih 
materija, hormona, antibiotika i mikotoksina koji se mogu 
nalaziti u životnim namirnicama ("Službeni list SFRJ", br. 
59/83 i 79/87) koje se odnose na propisane dozvoljene 
količine pesticida u hrani i hrani za životinje, osim 
odredbi koje se odnose na količine pesticida za ribe i 
riblje proizvode. 

(2) Danom stupanja na snagu ovog Pravilnika prestaju važiti 
odredbe Pravilnika o maksimalno dozvoljenim količinama 
veterinarskih lijekova i pesticida u proizvodima 
životinjskog porijekla ("Službeni glasnik BiH", broj 
06/09) koje se odnose na propisane dozvoljene količine 
pesticida u hrani i hrani za životinje. 

Član 20. 
(Stupanje na snagu) 

Ovaj Pravilnik stupa na snagu osmog dana od dana 
objavljivanja u "Službenom glasniku BiH". 

VM broj 132/12 
21. marta 2012. godine 

Sarajevo

Predsjedavajući 
Vijeća ministara BiH 

Vjekoslav Bevanda, s. r.

